Nafarroako Parlamentuko Mahaiak, 2017ko martxoaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea David Anaut Peña jaunak aurkeztutako galdera, hornikuntza-sare elektrikoaren azterketa xeheari eta plangintzari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Osoko Bilkuran izapidetzea.

Iruñean, 2017ko martxoaren 6an

Lehendakaria: Ainhoa Aznárez Igarza

GALDERAREN TESTUA

EH Bildu Nafarroa parlamentu-taldeari atxikitako foru parlamentari Dabid Anaut Peñak, Legebiltzarreko Erregelamenduan xedatuaren babesean, honako ahozko galdera egin nahi du Osoko Bilkuran, Nafarroako Gobernuak erantzun dezan.

Nafarroako Gobernuaren politika gidatzen duen programa-akordioak honela dio, hitzez hitz:

«Hornikuntza-sare elektrikoa, egin beharreko jarduketak eta haien plangintza eta gauzatzea xeheki aztertzea. Testuinguru horretan, Itsaso eta Deikaztelu arteko linean proiektatutako azpiegitura beharrezkoa den erabakiko da, energia husteko benetako eskaria kontuan izanik, baita azpiegiturak ingurumenean duen eragina, dagozkion udalen iritzia eta kontuan hartu beharreko gainerako gai erabakigarriak ere.»

Goi-tentsioko linea igaroko litzatekeen inguruko hainbat udalek eta hainbat eragilek gai honen gaineko iritzia eman izan dute, baita beren iritzi hori Nafarroako Gobernuari azaltzeko asmoa eta gogoa adierazi ere.

2016ko maiatzaren 24an hainbat udalek prentsaurreko bat egin zuten, eta adierazi zuten Garapen Ekonomikoko Kontseilariarekin elkartu nahi zutela. Bilera eskaera erregistro bidez egin zuten, urte bereko ekainaren 2an. Bilera hori ez da egin, eta udalek ez dute erantzunik jaso.

2017ko otsailaren 16an goi-tentsioko linearen aurkako plataformak bilera eskaera publikoa egin du, oraingoan Uxue Barkos Nafarroako Gobernuaren lehendakariari.

Kontuan izanda programa-akordioak gai honen inguruan udalen iritzia kontuan izateko konpromisoa jasotzen duela, kontuan izanda herritarren aldetik ere bilera eskaera publiko bat egin dela, eta kontuan izanda akordio-programatikoaren arabera egin behar den hornikuntza-sare elektrikoaren plangintza eta azterketa xehea egiteko iritzi horiek guztiak funtsezkoak eta beharrezkoak direla,

Zer urrats egin behar du Nafarroako Gobernuak proiektu horren inguruko azterketa xehea egiteko eta iritzi horiek guztiak kontuan izateko? Zein da Nafarroako Gobernuak bilera eskaera horiei eman behar dien erantzuna, eta zein epetan?

Iruñean, 2017ko otsailaren 28an

Foru parlamentaria: Dabid Anaut Peña

